
     E mi quando passava

Dal Campo, me fermava

Cussì, come per dirghe ― adio, fradèlo! —

E se no fusse stà

Per el Patriarcà,

La creda, me sarìa cavà el capelo,


     E andava via pensando,

Non a Corado Brando,

Ma a Florindo, Rosaura e Pantalon,

Che i preti tuti quanti

Xe un poco comedianti

E la parte i la recita benon.


     Goldoni caro!... E adesso

Mi me domando spesso

Che comedie el farìa serà qua drento,

Perchè, se fazzo el conto,

El trovarìa za pronto

La scena, i personaggi e l'argomento.


     El Frapador, l'Avaro,

I Rusteghi, el Busiaro,

El Dotor, Arlechin, Marzio, Brighela,

I xe qua tuti quanti

Vivi, veri, parlanti,

Se ben che la comedia no sia bela.


     E se ghe vol le done,

Ghè tante buscarone

De devote che spuzza de scapini

Da stomegar magari

Un branco de somari,

O una barca de frati capuzzini.


     Ma si, lo so e lo scrivo

Che se 'l tornasse vivo

El me farìa in comedia senza falo.

